
om śrīparamātmane namaḥ 
śrīmadbhagavadgītā 

|| atha śrīgītāmāhātmyaprārambhaḥ || 
 

dharovāca  
bhagavan parameśāna   bhaktiravyabhicāriṇī | 
prārabdhaṁ bhujyamānasya  kathaṁ bhavati he prabho || 1 
 

śrīviṣṇuruvāca  
prārabdhaṁ bhujyamāno hi  gītābhyāsarataḥ sadā | 
sa muktaḥ sa sukhī loke   karmaṇā nopalipyate || 2 
 

mahāpāpādipāpāni   gītādhyānaṁ karoti cet | 
kvacitsparśaṁ na kurvanti  nalinīdalamambuvat || 3 
 

gītāyāḥ pustakaṁ yatra   yatra pāṭhaḥ pravartate | 
tatra sarvāṇi tīrthāni   prayāgādīni tatra vai || 4                 
 

sarve devāśca ṛṣayaḥ   yoginaḥ pannagāśca ye | 
gopālā gopikā vāpi   nāradoddhavapārṣadaiḥ | 
sahāyo jāyate śīghraṁ   yatra gītā pravartate || 5                                         
 

yatra gītāvicāraśca   paṭhanaṁ pāṭhanaṁ śrutam | 
tatrāhaṁ niścitaṁ pṛthvi  nivasāmi sadaiva hi || 6 
 

gītāśraye'haṁ tiṣṭhāmi   gītā me cottamaṁ gṛham | 
gītājñānamupāśritya   trīṁllokānpālayāmyaham || 7 
 

gītā me paramā vidyā   brahmarūpā na saṁśayaḥ | 
ardhamātrākṣarā nityā   svānirvācyapadātmikā || 8                                                 
 

cidānandena kṛṣṇena   proktā svamukhato'rjunam | 
vedatrayī parānandā   tattvārthajñānasaṁyutā || 9 
 

yo'ṣṭādaśaṁ japennityaṁ  naro niścalamānasaḥ | 
jñānasiddhiṁ sa labhate   tato yāti paraṁ padam || 10                                 
 

pāṭhe'samarthaḥ sampūrṇe  tato'rdhaṁ pāṭhamācaret | 
tadā godānajaṁ puṇyaṁ  labhate nātra saṁśayaḥ || 11                                         
 

tribhāgaṁ paṭhamānastu  gaṅgāsnānaphalaṁ labhet | 

ṣaḍaṁśaṁ japamānastu   somayāgaphalaṁ labhet || 12                                            
 

ekādhyāyaṁ tu yo nityaṁ  paṭhate bhaktisaṁyutaḥ | 
rudralokamavāpnoti   gaṇo bhūtvā vasecciram || 13                                                 
 

adhyāyaṁ ślokapādaṁ vā  nityaṁ yaḥ paṭhate naraḥ | 
sa yāti naratāṁ yāvat   manvantaraṁ vasundhare || 14                         
 

gītāyāḥ ślokadaśakaṁ   sapta pañca catuṣṭayam | 
dvau trīnekaṁ tadardhaṁ vā  ślokānāṁ yaḥ paṭhennaraḥ || 15 
 

candralokamavāpnoti   varṣāṇāmayutaṁ dhruvam | 
gītāpāṭhasamāyuktaḥ mṛto  mānuṣatāṁ vrajet || 16                                         
 

gītābhyāsaṁ punaḥ kṛtvā  labhate muktimuttamām | 
gītetyuccārasaṁyuktaḥ   mriyamāṇo gatiṁ labhet || 17                                                 
 

gītārthaśravaṇāsaktaḥ   mahāpāpayuto'pi vā | 
vaikuṇṭhaṁ samavāpnoti  viṣṇunā saha modate || 18                                                 
 

gītārthaṁ dhyāyate nityaṁ  kṛtvā karmāṇi bhūriśaḥ | 
jīvanmuktaḥ sa vijñeyaḥ   dehānte paramaṁ padam || 19 
 

gītāmāśritya bahavaḥ   bhūbhujo janakādayaḥ | 
nirdhūtakalmaṣā loke   gītā yātāḥ paraṁ padam || 20                                                 
 

gītāyāḥ paṭhanaṁ kṛtvā   māhātmyaṁ naiva yaḥ paṭhet | 
vṛthā pāṭho bhavettasya   śrama eva hyudāhṛtaḥ || 21                                 
 

etanmāhātmyasaṁyuktaṁ  gītābhyāsaṁ karoti yaḥ | 
sa tatphalamavāpnoti   durlabhāṁ gatimāpnuyāt || 22 
 

sūta uvāca  
māhātmyametadgītāyā   mayā proktaṁ sanātanam | 
gītānte ca paṭhedyastu   yaduktaṁ tatphalaṁ labhet || 23 
 

|| iti vārāhapurāṇe śrīgītāmāhātmyaṁ sampūrṇam ||   

|| atha dvitīyamāhātmyam || 
 
gītāśāstramidaṁ puṇyaṁ  yaḥ paṭhetprayataḥ pumān | 
viṣṇoḥ padamavāpnoti   bhayaśokādivarjitaḥ || 1 
 

gītādhyayanaśīlasya   prāṇāyāmaparasya ca | 
naiva santi hi pāpāni   pūrvajanmakṛtāni ca || 2 
 

malanirmocanaṁ puṁsāṁ  jalasnānaṁ dine dine | 
sakṛdgītāmbhasi snānaṁ  saṁsāramalanāśanam || 3 
 

gītā sugītā kartavyā   kimanyaiḥ śāstravistaraiḥ | 
yā svayaṁ padmanābhasya  mukhapadmādviniḥsṛtā || 4 
 

bhāratāmṛtasarvasvaṁ   viṣṇorvaktrādviniḥsṛtam | 
gītāgaṅgodakaṁ pītvā   punarjanma na vidyate || 5 
 

sarvopaniṣado gāvo   dogdhā gopālanandanaḥ | 
pārtho vatsaḥ sudhīrbhoktā  dugdhaṁ gītāmṛtaṁ mahat || 6 
 

ekaṁ śāstraṁ devakīputragītam  eko devo devakīputra eva | 
eko mantrastasya nāmāni yāni   karmāpyekaṁ tasya devasya sevā || 7 

 


